
Prataranusandheyashlokah

પ્રાતરનુસન્ધેયશ્લોકાઃ

શ્રીરસ્તુ ।
શ્રીમતે હયગ્રીવાય નમઃ ।
શ્રીમતે રામાનુજાય નમઃ॥
ગ્રાહગ્રસ્તે ગજેન્દ્રે રુવતિ સરભસં તાર્ક્ષ્યમારુહ્ય ધાવન્

વ્યાઘૂર્ણન્માલ્યભૂષાવસનપરિકરો મેઘગમ્ભીરઘોષઃ ।
આબિભ્રાણો રથાઙ્ગં  શરમસિમભયં શઙ્ખચાપૌ  સખેટૌ

હસ્તૈઃ કૌમોદકીમપ્યવતુ હરિરસાંવહસાં સંહતેર્નઃ॥ ૧॥
નક્રાક્રાન્તે કરીન્દ્રે મુકુલિતનયને  મૂલમૂલેતિ ખિન્ને

નાહં નાહં નચાહં ન ચ ભવતિ પુનસ્તાદૃશો માદૃશેષુ ।
ઇત્યેવં ત્યક્તહસ્તે સપદિ સુરગણે ભાવશૂન્યે સમસ્તે

મૂલં યઃ પ્રાદુરાસીત્સ દિશતુ ભગવાન્ મઙ્ગલં  સન્તતં નઃ॥ ૨॥
પ્રાતઃસ્મરામિ ભવભીતિમહાર્તિશાન્ત્યૈ 

નારાયણં ગરુડવાહનમઞ્જનાભમ્ ।
ગ્રાહાભિભૂતમદવારણમુક્તિહેતું

ચક્રાયુધં તરુણવારિજપત્રનેત્રમ્॥ ૩॥
પ્રાતર્નમામિ મનસા વચસા ચ મૂર્ધ્ના

પાદારવિન્દયુગલં પરમસ્ય પુંસઃ ।
નારાયણસ્ય નરકાર્ણવતારણસ્ય

પારાયણપ્રવણવિપ્રપરાયણસ્ય॥ ૪॥
પ્રાતર્ભજામિ ભજતામભયઙ્કરં તં

પ્રાક્સર્વજન્મકૃતપાપભયાપનુત્ત્યૈ ।
યો ગ્રાહવક્ત્રપતિતાઙ્ઘ્રિગજેન્દ્રઘોર -

શોકપ્રણાશનકરો ધૃતશઙ્ખચક્રઃ॥ ૫॥

ઇતિ પ્રાતરનુસન્ધેયશ્લોકાઃ સમાપ્તાઃ ।

